Gürcüstan qanunu 

Gürcüstanın dövlət rəmzlərindən istifadə qaydası haqqında

Fəsil I. Ümumi müddəalar
Maddə 1. Qanunun tənzimləmə sahəsi
[bookmark: _GoBack]Bu qanun Gürcüstanın dövlət bayrağının, Gürcüstanın dövlət gerbinin və Gürcüstanın dövlət himninin Gürcüstanın dövlət rəmzləri kimi istifadə edilməsini tənzimləyir, onlardan istifadə sahələrini və mühafizə qaydalarını, habelə Gürcüstanın dövlət gerbinin və Gürcüstanın dövlət bayrağının əsllərinin saxlanma yerlərini müəyyən edir.
Fəsil II. Gürcüstanın dövlət bayrağı
Maddə 2. Gürcüstanın Dövlət Bayrağı Günü
14 yanvar Gürcüstanın dövlət bayrağı günü kimi təsis edilib.
Maddə 3. Gürcüstanın dövlət bayrağının şəkli və ölçüləri
1. ,,Gürcüstanın dövlət rəmzləri haqqında’’ Gürcüstanın üzvi qanunu ilə müəyyən edilmiş Gürcüstanın dövlət bayrağı Gürcüstanın dövlət bayrağının yeganə variantıdır. Gürcüstanın dövlət bayrağı kimi başqa bayraqdan istifadə etmək qadağandır.
2. Gürcüstanın dövlət bayrağının şəklinin (o cümlədən, rənglərinin) dəyişdirilməsi qadağandır.
3. Gürcüstanın dövlət bayrağının ölçüləri ,,Gürcüstanın dövlət rəmzləri haqqında’’ Gürcüstanın üzvi qanunu ilə müəyyən edilmiş müvafiq nisbətlərə uyğun olaraq dəyişdirilə bilər.
 Maddə 4. Gürcüstanın orijinal dövlət bayrağının saxlandığı yer
1. Gürcüstanın dövlət bayrağının orijinalının saxlandığı yer Gürcüstan prezidentinin Tbilisi şəhərindəki iqamətgahıdır.
2. Gürcüstanın dövlət bayrağının orijinalı onun üçün ayrılmış xüsusi yerdə, onun hər hansı bir formada zədələnməsini istisna edən şəraitdə saxlanılır.
Maddə 5. Gürcüstanın dövlət bayrağının hazırlanması qaydaları və şərtləri
Gürcüstanın dövlət bayrağının hazırlanması qaydaları və şərtləri Gürcüstan parlamentinin qərarı ilə müəyyən edilir.
Maddə 6. Gürcüstanın dövlət bayrağının qaldırılması və nümayişi
1. Gürcüstanın dövlət bayrağı daim qaldırılır:
 a) Gürcüstan prezidentinin iqamətgahının binası üzərində;
 b) Gürcüstan Parlamentinin binası üzərində;
 q) Gürcüstanın icra hakimiyyəti orqanlarının binaları üzərində;
 d) Gürcüstan Konstitusiya Məhkəməsinin binası üzərində;
 e) Gürcüstan Ali Məhkəməsinin binası üzərində;
 v) Gürcüstan Milli Bankının binası üzərində;
 z) Dövlət Auditi İdarəsinin binası üzərində;
 t) Gürcüstanın Xalq Müdafiəçisinin Aparatının binası üzərində;
 i) Gürcüstan Baş Prokurorluğunun binası üzərində;
 k) Gürcüstan Mərkəzi Seçki Komissiyasının binası üzərində;
 l) Digər inzibati orqanların binaları üzərində;
 m) Abxaziya və Acarıstan Muxtar Respublikalarının ali nümayəndəlik orqanlarının binaları üzərində, habelə bu orqanların iclaslarının keçirildiyi binaların üzərində - iclaslar zamanı;
 n) Abxaziya və Acarıstan Muxtar Respublikalarının icra hakimiyyətinin idarə, müəssisə, təşkilat və qurumlarının binaları üzərində;
 o) Bələdiyyə orqanlarının binaları üzərində, habelə bu orqanların iclaslarının keçirildiyi binalar üzərində - iclaslar zamanı;
 p) Gürcüstanın xaricdəki diplomatik nümayəndəliklərinin və konsulluq idarələrinin binaları üzərində;
 j) Təyinat yeri Gürcüstan ərazisi olan dəniz gəmilərində və digər dəniz nəqliyyatı vasitələrində.
2. Gürcüstanın dövlət bayrağı nümayiş olunur:
a) Gürcüstanın xaricdəki nümayəndəliklərinə xidmət göstərən nəqliyyat vasitələrində;
b) Gürcüstanda keçirilən rəsmi beynəlxalq tədbirlərdə;
q) Gürcüstan prezidentinin, Gürcüstanın baş nazirinin, Gürcüstan parlamentinin sədrinin və ya Gürcüstan qanunvericiliyinə görə, Gürcüstan dövlətini təmsil edən digər şəxslərin, həmçinin Gürcüstanın xaricdəki diplomatik nümayəndəlik və konsulluq idarələrinin rəhbərlərinin rəsmi şəxs qismində iştirak etdiyi dəniz gəmiləri, daxili daşıma gəmiləri və digər nəqliyyat vasitələrində.
3. Bu maddədə nəzərdə tutulmuş qurumların rəhbərləri öz müəssisələrində Gürcüstanın dövlət bayrağının istifadəsi və mühafizəsinin digər hallarını müəyyən edirlər.

Maddə 7. Gürcüstan ərazisində Gürcüstanın dövlət bayrağı ilə birlikdə Abxaziya və ya Acarıstan Muxtar Respublikasının bayrağının və ya başqa ölkənin bayrağının qaldırılması
1. Gürcüstan ərazisində Gürcüstanın dövlət bayrağı ilə birlikdə Abxaziya və ya Acarıstan Muxtar Respublikasının bayrağı qaldırıldıqda, Gürcüstanın dövlət bayrağı qeyd olunan bayraqdan daha böyük olmalı və daha yüksək qaldırılmalıdır.
2. Gürcüstan ərazisində Gürcüstanın dövlət bayrağı ilə birlikdə başqa ölkənin bayrağı qaldırıldıqda, Gürcüstanın dövlət bayrağı qeyd olunan bayraqdan kiçik olmamalıdır.
Maddə 8. Gürcüstanın dövlət bayrağından istifadənin qadağan edilməsi
1. Zədələnmiş, ağardılmış (rəngsiz) və ya başqa şəkildə zədələnmiş Gürcüstan dövlət bayrağının istifadəsi qadağandır.
2. Gürcüstanın dövlət bayrağından istifadənin müəyyən edilmiş qaydasının pozulması Gürcüstan qanunvericiliyinə uyğun olaraq məsuliyyətə səbəb olur.
Maddə 9. Gürcüstanın dövlət bayrağının qorunması
Gürcüstanın dövlət bayrağının mühafizəsi Gürcüstanın müvafiq dövlət orqanları və bələdiyyə orqanları tərəfindən təmin edilir.

Fəsil III. Gürcüstanın dövlət gerbi
Maddə 10. Gürcüstanın dövlət gerbinin təsvir formaları
1. Dövlət gerbi “Gürcüstanın dövlət rəmzləri haqqında” Gürcüstanın üzvi qanununun 3-cü maddəsinin 2-ci bəndində verilmiş təsvirə uyğun olaraq tam rənglərdə nümayiş etdirilir.
2. Kiçik ölçülü dövlət gerbi “Gürcüstanın dövlət rəmzləri haqqında” Gürcüstanın üzvi qanununun 3-cü maddəsinin 3-cü bəndində verilmiş təsvirə uyğun olaraq rənglərdə nümayiş etdirilir.
3. Dövlət gerbi rənglərin və metalların müvafiq heraldik işarələnməsindən (rənglərin qrafiki təsvir üsulu) istifadə etməklə tək rəngdə tam rəngli nümayiş etdirilə bilər.
4. Kiçik dövlət gerbi rənglərin və metalların müvafiq heraldik işarələnməsindən istifadə edərək bir rəngdə göstərilə bilər.
5. Dövlət gerbi və kiçik dövlət gerbi rənglərin və metalların müvafiq heraldik işarələnməsindən istifadə edilmədən (konturla) bir rəngdə göstərilə bilər.
6. Dövlət gerbi, müvafiq heraldik işarələmə ilə və ya onsuz, bir rəngdə göstərilə bilər.
Maddə 11. Gürcüstanın dövlət gerbinin orijinalının saxlandığı yer
1. Gürcüstanın dövlət gerbinin orijinalının saxlandığı yer Gürcüstan Prezidentinin Tbilisi şəhərindəki iqamətgahıdır.
2. Gürcüstanın dövlət gerbinin orijinalı onun üçün ayrılmış xüsusi yerdə, onun hər hansı bir formada zədələnməsini istisna edən şəraitdə saxlanılır.
Maddə 12. Gürcüstanın dövlət gerbinin istifadə sahəsi
1. Dövlət gerbi aşağıdakı dövlət orqanlarının və vəzifəli şəxslərin hüquqi aktlarında, blanklarında, möhür və ştamplarında tam şəkildə əks etdirilir:
a) Gürcüstan Konstitusiyası ilə nəzərdə tutulmuş ali dövlət orqanları və vəzifəli şəxslər;
b) Gürcüstanın Mərkəzi Seçki Komissiyası;
q) Gürcüstanın xaricdəki diplomatik nümayəndəlikləri, konsulluqları və digər rəsmi nümayəndəlikləri;
d) Gürcüstanın Dövlət Təhlükəsizlik Xidməti;
e) Gürcüstanın Dövlət Sərhəd Yoxlama-Buraxılış Məntəqələri;
v) Hərbi hissələr;
z) Dövlət nümayəndələri;
t) Abxaziya və Acarıstan Muxtar Respublikalarının ali nümayəndəlik və icra orqanları;
i) Gürcüstanın Ümumi Məhkəmələri;
k) Gürcüstanın Konstitusiya Məhkəməsi;
l) Gürcüstanın baş nazirinin birbaşa nəzarəti altında olan xüsusi təyinatlı dövlət qurumu – Fövqəladə halların idarə edilməsi xidməti.
2. Dövlət gerbinin bu maddənin birinci bəndində nəzərdə tutulmuş orqanların binalarının fasadlarında, onların iclas zallarında, vəzifəli şəxslərin iş otaqlarında da tam şəkildə yerləşdirilməsi məcburidir.
3. Dövlət gerbi tam şəkildə göstərilir:
a) Gürcüstanın beynəlxalq müqavilələri bağlanarkən;
b) Gürcüstanın pul əskinaslarında (dövriyyə təyinatı olan banknotlarda və sikkələrdə);
q) Neytral şəxsiyyət vəsiqəsi və neytral səyahət sənədi istisna olmaqla, səlahiyyətli orqanlar tərəfindən verilmiş səyahət sənədlərində və şəxsiyyəti təsdiq edən sənədlərdə;
d) Səlahiyyətli orqan tərəfindən verilən Gürcüstan vizasında.
Maddə 13. Kiçik dövlət gerbinin istifadə sahəsi
1. Gürcüstan prezidentinin standartında kiçik dövlət gerbi nümayiş etdirilir.
2. Kiçik dövlət gerbi aşağıdakı dövlət orqanlarının və vəzifəli şəxslərin hüquqi aktlarında, möhürlərdə (neytral şəxsiyyət vəsiqəsi və neytral səyahət sənədi üçün istifadə olunan ştamplar istisna olmaqla) və ştamplarda əks olunur:
a) Gürcüstanın icra hakimiyyətinin ərazi orqanları;
b) İnzibati orqanlar, o cümlədən dövlət kontrolu və nəzarəti səlahiyyətləri həvalə edilmiş inzibati orqanlar.
3. Bu maddənin 2-ci bəndində göstərilən orqanların binaları üzərində və onların vəzifəli şəxslərinin iş otaqlarında yalnız kiçik ölçülü dövlət gerbindən istifadə oluna bilər.
4. Hərbi gəmilərdə və digər üzən vasitələrdə yalnız kiçik dövlət gerbləri nümayiş etdirilir.
5. Bu qanunun 12-ci maddəsinin birinci bəndində və bu maddənin 2-ci bəndində nəzərdə tutulmuş orqanlar və vəzifəli şəxslər tərəfindən verilmiş rəsmi sənədlərdə (neytral şəxsiyyət vəsiqəsi və neytral səyahət sənədi istisna olmaqla) müvafiq dövlət gerbinin göstərilməsi məcburidir. 
6. Bu maddənin 2-ci bəndində göstərilən orqanlar və vəzifəli şəxslər tərəfindən verilən rəsmi sənədlərdə, bu bənddə göstərilən hallar istisna olmaqla, kiçik ölçülü dövlət gerbi olmalıdır. Dövlət gerbinin tam şəkildə əks olunmasının məcburi olduğu qeyd olunan orqanlar tərəfindən verilən rəsmi sənədlərin siyahısı Gürcüstan parlamentinin qərarı ilə müəyyən edilir.
7. Dövlət tərəfindən yaradılmış özəl hüququn qeyri-sahibkarlıq (qeyri-kommersiya) hüquqi şəxsləri– Ali təhsil müəssisələri kiçik dövlət gerbindən istifadə edirlər.
Maddə 14. Gürcüstanın dövlət gerbindən rəsmi istifadənin digər halları
Gürcüstanın dövlət gerbindən rəsmi istifadənin digər halları qanunla və/və ya Gürcüstan parlamentinin qərarı ilə müəyyən edilə bilər.
Maddə 15. Gürcüstanın dövlət gerbindən istifadə qaydaları
1. Gürcüstanın dövlət gerbindən və Abxaziya və Acarıstan Muxtar Respublikalarının, bələdiyyələrin, ictimai birliklərin, təşkilatların və müəssisələrin gerblərindən (heraldik nişanlarından) eyni vaxtda istifadə edildikdə, Gürcüstanın dövlət gerbi bu gerbin bilavasitə qarşısında dayanan müşahidəçinin mövqeyindən digər gerbin və ya heraldik nişanın (heraldik sağ tərəfin) sol tərəfində yerləşdirilir (göstərilir).
2. Üç və ya daha çox tək gerbdən və ya heraldik nişandan eyni vaxtda istifadə edildikdə, Gürcüstanın dövlət gerbi digər gerblərin (heraldik nişanların) ortasında yerləşdirilir (göstərilir).
3. Dörd və ya daha çox cüt gerbdən və ya heraldik nişandan eyni vaxtda istifadə edildikdə, Gürcüstanın dövlət gerbi mərkəzin solunda (bu maddənin birinci bəndində müəyyən edilmiş qaydada) yerləşdirilir (göstərilir).
4. Gürcüstanın dövlət gerbindən və Abxaziya və Acarıstan Muxtar Respublikalarının, bələdiyyələrin, ictimai birliklərin, təşkilatların və müəssisələrin gerblərindən (heraldik nişanlarından) eyni vaxtda istifadə edildikdə, Gürcüstanın dövlət gerbindən yüksəkdə başqa gerbin və ya heraldik nişanın yerləşdirilməsi (göstərilməsi) və onun Gürcüstanın dövlət gerbindən daha böyük ölçülü olması yolverilməzdir.
5. Bir bannerdə (pankartda) Gürcüstanın dövlət gerbinin və müvafiq qurum və ya təşkilatın adının əks olunmasına icazə verilmir.
6. Abxaziya və Acarıstan Muxtar Respublikalarının, bələdiyyələrin, ictimai birliklərin, təşkilatların və müəssisələrin gerblərinin (heraldik nişanlarının) Gürcüstanın dövlət gerbini dəqiq təkrarlaması və ya Gürcüstanın dövlət gerbinin onların əsası olması yolverilməzdir. 
7. Gürcüstanın zədələnmiş dövlət gerbindən istifadə etmək yolverilməzdir.
8. Gürcüstanın dövlət gerbinin təsvir olunduğu blankların, möhürlərin və digər vasitələrin hazırlanması, istifadəsi, saxlanması və məhv edilməsi qaydaları Gürcüstan parlamenti tərəfindən müəyyən edilir.
9. Gürcüstanın dövlət gerbindən bu qanunun tələblərini pozmaqla istifadə etmək və ya Gürcüstanın dövlət gerbini pozmaq (təhqir etmək) Gürcüstanın qanunvericiliyinə uyğun olaraq məsuliyyətə səbəb olur.
10. Fiziki şəxslərə, özəl hüququn hüquqi şəxslərinə, siyasi partiyalara və yaradıcı birliklərə Gürcüstanın dövlət gerbindən binaların fasadlarında, blanklarda və digər rəsmi sənədlərdə, möhür və ştamplarda istifadə etmək qadağan olunur. Digər hallarda onlar Gürcüstanın dövlət gerbindən məhdudiyyətsiz istifadə edirlər.

 Maddə 16. Gürcüstanın dövlət gerbinin qorunması
Gürcüstanın dövlət gerbinin mühafizəsi Gürcüstanın müvafiq dövlət orqanları və bələdiyyə orqanları tərəfindən təmin edilir.

Fəsil IV. Gürcüstan Dövlət Himni
Maddə 17. Gürcüstanın dövlət himninin rəsmi ifa qaydası
1. Gürcüstanın dövlət himni ifa olunur:
a) Gürcüstanın dövlət bayrağının qaldırılması zamanı;
b) Gürcüstanın yeni seçilmiş prezidenti and içdikdən sonra;
q) Gürcüstan parlamentinin sessiyasının açılışı və bağlanışı zamanı;
d) Gürcüstanın yeni seçilmiş parlamentinin səlahiyyətlərini tanıyarkən, Gürcüstan parlamentinin üzvləri and içdikdən sonra; Gürcüstan parlamentinin sədrinin seçilməsi zamanı; Abxaziya və Acarıstan Muxtar Respublikalarının Ali Şuralarının səlahiyyətlərini tanıdıqdan sonra; Abxaziya və Acarıstan Muxtar Respublikalarının Ali Şuralarının sessiyalarının açılışı və bağlanışı zamanı; Gürcüstan Hökumətinin tərkibinə etimad bəyan etdikdən sonra; Gürcüstan Ali Məhkəməsinin sədri seçilən zaman;
e) Gürcüstanın dövlət mükafatlarını (təltiflərini) təqdim edərkən;
v) Abidələrin təntənəli açılışı zamanı;
z) Gürcüstanın dövlət bayramlarına həsr olunmuş təntənəli tədbirlərin açılışı və/və ya bağlanışı zamanı; 

t) Gürcüstanın təhsil ocaqlarında dərs ilinin əvvəlində və sonunda.
2. Xarici dövlətlərin və onların hökumətlərinin başçılarını, beynəlxalq təşkilatların rəhbərlərini və digər rəsmi şəxsləri qarşılayan və yola salan zaman Gürcüstanın dövlət himni birbaşa nəfəsli orkestrin ifasında (canlı ifa) ifa olunur və ya Gürcüstanın dövlət himninin səs yazısı (nəfəs orkestrinin ifasında) ifa olunur, qonaq ölkənin dövlət himni və ya beynəlxalq təşkilatın himni səsləndirildikdən sonra.
3. Gürcüstanın dövlət himninin xor və ya orkestr versiyası İctimai Yayım radiosunun birinci kanalında hər gün səhər verilişinin əvvəlində ifa olunur.
4. Gürcüstanın dövlət himni Gürcüstan Müdafiə Qüvvələrinin bölmələrində və Gürcüstan Daxili İşlər Nazirliyinin idarəçilik sahəsinin daxilindəki dövlət alt qurumunun − Gürcüstan Sərhəd Polisinin üzən vasitələrində Gürcüstan Müdafiə Qüvvələrinin nizamnaməsinə və Gürcüstan Daxili İşlər Nazirliyinin idarəçilik sahəsinin daxilindəki dövlət alt qurumunda − Gürcüstanın Sərhəd Polisində xidmət qaydalarına uyğun olaraq ifa olunur.
5. Gürcüstan hüdudlarından kənarda rəsmi tədbirlər keçirilərkən Gürcüstanın dövlət himninin orkestr versiyası, ev sahibi ölkənin adət-ənənələri nəzərə alınmaqla, Gürcüstan Xarici İşlər Nazirliyi tərəfindən müəyyən edilmiş qaydada ifa olunur.
6. Rəsmi idman yarışları zamanı müvafiq idman təşkilatının təcrübəsi nəzərə alınmaqla Gürcüstanın dövlət himninin orkestr versiyası ifa olunur.
7. Gürcüstanın dövlət himnini ifa edərkən ayağa qalxmaq, kişilər üçün isə - papağı çıxartmaq məcburidir, hərbi qulluqçu istisna olmaqla (Gürcüstan Müdafiə Qüvvələrinin nizamnaməsi əsasında) və konfessional ehkama görə papağı çıxartmağa icazə verilməyən hal istisna olmaqla.
8. Gürcüstanın dövlət himninin ifası Gürcüstanın dövlət bayrağının qaldırılması ilə müşayiət olunarsa, Gürcüstanın dövlət bayrağına tərəf üz tutmaq məcburidir.
Fəsil IV1. Dövlət Heraldika Şurası
Gürcüstanın 19 fevral 2020-ci il tarixli qanunu №5724 - vebsayt, 24.02.2020-ci il.
Maddə 171. Dövlət Heraldika Şurasının statusu
1. Gürcüstanın dövlət rəmzləri və dövlət əhəmiyyətli rəmzləri ilə bağlı məsələləri tənzimləmək üçün Gürcüstan parlamenti nəzdində Dövlət Heraldika Şurası yaradılır və fəaliyyət göstərir.
2. Dövlət Heraldika Şurasının strukturu, səlahiyyətləri və əsas funksiyaları bu qanun və Gürcüstan Parlamentinin reqlamentinə uyğun olaraq Gürcüstan Parlamenti tərəfindən təsdiq edilən Dövlət Heraldika Şurasının əsasnaməsi ilə müəyyən edilir.
Gürcüstanın 19 fevral 2020-ci il tarixli qanunu №5724 - vebsayt, 24.02.2020-ci il.
Maddə 172. Dövlət Heraldika Şurasının səlahiyyətləri 
Dövlət Heraldika Şurasının səlahiyyətlərinə aşağıdakılar daxildir:
a) Gürcüstanın dövlət rəmzləri ilə bağlı təkliflərin işlənib hazırlanması;
b) Gürcüstanın dövlət rəmzlərindən istifadə haqqında təkliflərin işlənib hazırlanması;
q) Abxaziya və Acarıstan Muxtar Respublikalarının və özünüidarəetmə vahidlərinin rəmzlərinin yaradılmasında və onlardan istifadə qaydalarının müəyyən edilməsində iştirak etmək; müvafiq tövsiyyələr hazırlamaq;
d) Dövlət mərasimləri, rəsmi tədbirlər və hərbi paradlar zamanı Gürcüstanın dövlət rəmzlərindən və digər heraldik nişanlardan istifadə qaydalarının müəyyən edilməsində iştirak etmək, müvafiq tövsiyyələr və rəylər vermək;
e) Gürcüstanın dövlət qurumlarının heraldik nişanlarının, Gürcüstanın dövlət hərbi və xüsusi qurumlarının xüsusi formalı paltarlarının (uniformaların) və fərqləndirici nişanların, şöbə mükafatlarının, bayraqlar toplusunun və emblemlərin yaradılmasında və onlardan istifadə qaydalarının müəyyən edilməsində iştirak etmək, müvafiq tövsiyyələr və rəylər vermək; 
v) Gürcüstanın dövlət rəmzlərinin, atributlarının və emblemlərinin dövlət tənzimlənməsi ilə bağlı digər məsələləri həll etmək;
z) “Dövlət əhəmiyyətli rəmzlər haqqında” Gürcüstan qanunu ilə nəzərdə tutulmuş Dövlət Heraldika Şurasının səlahiyyətlərini həyata keçirmək.
Gürcüstanın 19 fevral 2020-ci il tarixli qanunu №5724 - vebsayt, 24.02.2020-ci il.
Fəsil V. Yekun müddəalar
Maddə 18. Bu qanunun qüvvəyə minməsi ilə bağlı qüvvədən düşmüş hüquqi aktlar
Bu qanun qüvvəyə minən kimi aşağıdakılar qüvvədən düşmüş hesab edilsin:
a) “Gürcüstan dövlət bayrağının əslinin saxlanma yerinin müəyyən edilməsi haqqında” Gürcüstan Parlamentinin 30 noyabr 2014-cü il tarixli № 2856-IS qərarı (Gürcüstanın qanunvericilik xəbərçisi (www.matsne.gov.ge), 05.12.2014, Qeydiyyat Kodu: 010020000.09.001.016247);
b) “Gürcüstan dövlət gerbinin əslinin saxlanma yerinin müəyyən edilməsi haqqında” Gürcüstan Parlamentinin 30 noyabr 2014-cü il tarixli № 2857-IS qərarı (Gürcüstanın qanunvericilik xəbərçisi (www.matsne.gov.ge), 05.12.2014, Qeydiyyat Kodu: 010020000.09.001.016246);
q) “Dövlət tərəfindən yaradılmış özəl hüququn qeyri-sahibkarlıq (qeyri-kommersiya) hüquqi şəxslərinin – Ali təhsil müəssisələrinin kiçik dövlət gerbindən istifadə etmək qaydaları haqqında” 
Gürcüstan Parlamentinin 30 noyabr 2014-cü il tarixli № 2861-IS qərarı (Gürcüstanın qanunvericilik xəbərçisi (www.matsne.gov.ge), 05.12.2014, Qeydiyyat Kodu:  010020000.09.001.016251);
d) „Gürcüstan Milli Təhlükəsizlik Şurasının və Gürcüstan Milli Təhlükəsizlik Şurasının Aparatının fəaliyyətində Gürcüstanın dövlət gerbindən istifadə etmək qaydaları haqqında” Gürcüstan Parlamentinin 30 noyabr 2014-cü il tarixli № 2860-IS qərarı (Gürcüstanın qanunvericilik xəbərçisi (www.matsne.gov.ge), 05.12.2014, Qeydiyyat Kodu:  010020000.09.001.016249);
e) “Gürcüstanın dövlət himninin rəsmi ifa qaydaları haqqında” Gürcüstan Parlamentinin 30 noyabr 2014-cü il tarixli № 2859-IS qərarı (Gürcüstanın qanunvericilik xəbərçisi (www.matsne.gov.ge), 05.12.2014, Qeydiyyat Kodu:  010020000.09.001.016250).
Maddə 19. Qanunun qüvvəyə minməsi
Bu qanun Gürcüstan prezidentinin növbəti seçkilərində seçilmiş Gürcüstan Prezidentinin and içməsindən sonra qüvvəyə minsin.

14 Noyabr 2018-ci il.

